
 2.  "Quomodo conciperem
Quæ virum non cognovi?
Qualiter infringerem
Quæ firma mente vovi?"
"Spiritus Sancti gratia
Perficiet hæc omnia
     Ne timeas,
     Sed gaudeas,
     Secura
Quod castiminia
Manebit in te pura
Dei potentia."

 3.  Ad hæc Virgo nobilis
Respondens inquit ei:
"Ancilla sum humilis
Omnipotentis Dei.
Tibi cœlesti nuntio,
Tanti secreti conscio,
     Consentiens
     Et cupiens
     Videre
Factum quod audio,
Parata sum parere,
Dei consilio."

 4.  Eia Mater Domini,
Quæ pacem reddidisti
Angelis et homini,
Cum Christum genuisti
Tuum exora Filium
Ut se nobis propitium
     Exhibeat
     Et deleat
     Peccata:
Præstans auxilium
Vita frui beata
Post hoc exsilium.

